
Visoki predstavnik se sastao
sa Izetbegovićem
Visoki predstavnik, Wolfgang Petritsch, danas se sastao sa
članom Predsjedništva Alijom Izetbegovićem u cilju razgovora o
provedbi  imovinskih  zakona.  Gospodin  Petritsch  je  nakon
sastanka izjavio:

“Gospodina Izetbegovića sam upoznao sa potrebom za bezuslovnom
podrškom  u  provedbi  izmjenjenih  i  dopunjenih  stambenih  i
imovinskih zakona. Poštivanje prava građana smatraću mjerom
napretka  u  provedbi  Daytonskog  mirovnog  sporazuma,  kao  i
mjerom stepena zrelosti u upravljanju.

“Naglasio  sam  da  su  stambeni  i  imovinski  zakoni  sada
usklađeni. Rezultat toga je da svi građani Bosne i Hercegovine
uživaju ista prava i istu zaštitu prema zakonu. Kao što sam
ranije rekao, od svakog zvaničnika u oblasti stambenih poslova
u Bosni i Hercegovini ponaosob, svakog nadležnog ministra,
svakog gradonačelnika, premijera i guvernera, te svih vlada,
očekujem da provedu ove zakone.

“Gospodina Izetbegovića sam zamolio da iskoristi svoj uticaj
kako bi se osiguralo da nadležni organi preuzmu odgovornost za
administrativni zadatak koji je pred njima, a to je obrada i
rješavanje  desetina  hiljada  zahtjeva  građana  za  povrat
stanarskih  prava  i  imovine.  Ovo  takođe  znači  da  lokalni
budžeti  za  slijedeću  godinu  moraju  uključivati  adekvatno
finansiranje  u  cilju  povećanja  administrativnih  mogućnosti
nadležnih organa, te da mora biti dovoljno sredstava za manje
popravke stambenih objekata i infrastrukture.

“Gospodin Izetbegović i ja razgovarali smo o značenju ustavom
zagarantovanog prava građana na dom. Ja sam objasnio da je to
pravo na prvobitni dom pojedinca. Iako postoji potreba da se
raspoloživi stambeni prostor racionalno iskoristi, to se ne

može  činiti  na  štetu  prava  građana.  To  bi  predstavljalo
anatemu za Daytonski sporazum i sadašnje zakone.

“Takođe  smo  razgovarali  o  deložacijama  raseljenih  lica  i
izbjeglica  koji  se  još  ne  mogu  vratiti  svojim  kućama.  Ja
apsolutno razumijem poteškoću koju to stvara. Ali, niko ne
može ostati u tuđem domu, jer bi to bila krađa. A osporavanje
prava jednog lica na povratak ne opravdava osporavanje prava
drugog  lica  na  povratak.  Ukoliko  nadležni  organi  budu
primjenjivali imovinske zakone, kao i zakone koji se odnose na
izbjeglice, raseljena lica i socijalne slučajeve, svima onima
kojima je potreban smještaj, uključujući i raseljena lica i
izbjeglice, biće ponuđen privremeni smještaj.

“Bio  sam  jako  zadovoljan  nedavnom  izjavom  gospodina
Izetbegovića da zvaničnici na višim nivoima trebaju služiti
kao primjer i iseliti se iz stanova za koje su podneseni
zahtjevi. Takođe sam ga zamolio da iskoristi svoj uticaj kako
bi  se  stalo  u  kraj  široko  rasprostranjenoj  zloupotrebi
stambenog prostora, posebno u centralnim gradskim zonama. U
tim stanovima ne stanuju raseljena lica i izbjeglice, nego
zvaničnici,  državni  službenici,  profesori,  policajci,  itd.
Poznato mi je da su stanovi bili jedna od povlastica koje su
zaposleni dobijali u komunističkom sistemu. Ali ne mogu se
dijeliti stanovi koji pripadaju nekom drugom, nekome ko se iz
tog razloga ne može vratiti. Mnogi od sadašnjih korisnika
imaju na raspolaganju drugi smještaj, i to se mora temeljito
ispitati.

“Konačno,  zatražio  sam  podršku  gospodina  Izetbegovića  za
uspostavljanje nezavisnog sudstva i za nastavak borbe protiv
korupcije.  Zvaničnici  u  Tuzlanskom  kantonu  optuženi  su  za
zloupotrebu  javnih  funkcija  koja  se  odnosila  na  milione
konvertibilnih maraka iz kantonalnih sredstava. Upravo počinju
suđenja u tim slučajevima. Smatram da je od ogromne važnosti
da ta suđenja budu slobodna, pravična i ekspeditivna.

“Imali smo dobar sastanak. Gospodin Izetbegović je obećao da



će učiniti sve da  osigura provedbu stambenih i imovinskih
zakona.  Ovi  zakoni  se  tiču  temeljnog  prava  pojedinca  na
povratak, na vlastiti dom i vlastitu imovinu, oni se tiču
vladavine  zakona,  poštivanja  građana,  i  oni,  na  određeni
način, predstavljaju suštinu Daytonskog mirovnog sporazuma.”  


